MINUTI

KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

LAQGĦA NRU 93

L-Erbgħa, 13 ta’ Ottubru, 2021.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fit-3:07 p.m. 

L-Onor. Beppe Fenech Adami, President tal-Kumitat, ippreseda.

PREŻENTI

L-Onor. Karol Aquilina; l-Onor. Jonathan Attard; l-Onor. Clayton Bartolo, Ministru għat-Turiżmu u l-Protezzjoni tal-Konsumatur; l-Onor. Glenn Bedingfield; l-Onor. Alex Muscat, Segretarju Parlamentari għaċ-Ċittadinanza u l-Komunitajiet; u l-Onor. Ryan Callus (sostitut tal-Onor. Chris Said), kienu preżenti.

TALBA

L-Iskrivana qalet it-talba.

MINUTI

Il-Minuti tal-Laqgħa Nru 92, li saret fis-6 ta’ Ottubru 2021, ġew konfermati.

KORRISPONDENZA

Email datata 12 ta’ Ottubru 2021, mibgħuta mis-Sur Mark Gasan, b’risposta għat-talba li saret mill-Kumitat lill-GEM Holdings Limited għall-preżentazzjoni ta’ diversi dokumenti. (Dok. 199) 

Ittra datata 12 ta’ Ottubru 2021, mibgħuta minn Alejandro Sanchez Hernandez, Rustam Shomurodov, u Raymond Fenech, it-tliet diretturi ta’ ElectroGas Malta Limited, bi spjegazzjoni għat-talba li saritilhom mill-Kumitat biex jissottomettu diversi dokumentazzjoni. (Dok. 200)

Email datata 13 ta’ Ottubru 2021, mibgħuta mill-Onor. Konrad Mizzi, fejn fiha nforma lill-Kumitat li ma kienx se jattendi l-laqgħa tal-lum, kif kien ġie mitlub jagħmel. (Dok. 201)


KONTINWAZZJONI TAL-EŻAMI TAR-RAPPORT TAL-AWDITUR ĠENERALI INTITOLAT “AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LTD. BY ENEMALTA CORPORATION” (Dok. 154 u 154a).

Il-Kumitat irriżuma mis-6 ta’ Ottubru d-diskussjoni dwar dan ir-rapport.

Iċ-Chairman għamel riferenza għal dak li kkwota l-Onor. Konrad Mizzi fl-email tiegħu, u ċjoè dak li jgħid Erskine May f’ċirkostanza meta xhud jonqos li jitla’ jixhed quddiem kumitat tal-Kamra, meta dan ikun imsejjaħ jagħmel hekk.

L-Onor. Karol Aquilina wkoll għamel riferenza għal paġna 759 ta’ Erskine May, li titkellem dwar il-prattika tal-House of Commons f’każ ta’ xhud li jonqos li jitla’ jixhed quddiem kumitat, u ressaq din il-mozzjoni għall-konsiderazzjoni tal-Kumitat:


“Illi l-Kumitat Permanenti dwar il-Kontijiet  Pubbliċi mlaqqa’ llum, 13 ta’ Ottubru 2021, jinnota li l-Onor. Konrad Mizzi mill-ġdid naqas milli jidher quddiem l-istess Kumitat biex jagħti x-xhieda tiegħu dwar il-proġett tal-power station ta’ ElectroGas u għalhekk il-Kumitat Permanenti dwar il-Kontijiet Pubbliċi qed jirriżolvi li minnufih jinforma lill-Kamra b’dan l-aġir tal-Onor. Konrad Mizzi u jirrikkmanda li l-Kamra tirriżolvi li tordna lill-Onor. Konrad Mizzi jidher quddiem il-Kumitat Permanenti  dwar il-Kontijiet Pubbliċi u jagħti x-xhieda tiegħu”. 

L-Onor. Glenn Bedingfield talab li l-laqgħa tiġi sospiża għal ftit minuti sakemm il-Membri tan-naħa tal-Gvern jiddiskutu bejniethom dwar il-mozzjoni tal-Onor. Aquilina. 

Il-laqgħa kienet sospiża fit-3:27 p.m. u rriżumiet fit-3:41 p.m. 

L-Onor. Bedingfield qal li n-naħa tal-Gvern kienu se jivvutaw kontra l-proposta tal-Onor. Karol Aquilina peress li ma kenux qed jaqblu mal-interpretazzjoni tiegħu ta’ dak li jgħid Erskine May, u nsista li kellu jkun l-Ispeaker, permezz ta’ ruling, li jirregola l-mod kif kellu jipproċedi l-Kumitat dwar din il-materja.

Iċ-Chairman imbagħad għadda sabiex ipoġġi l-mistoqsija fuq il-mozzjoni li ressaq l-Onor. Karol Aquilina u din m’għaddietx bi tliet voti favur u erba’ voti kontra.

Fl-4:00 p.m. is-Sur Raymond Fenech daħal fil-Kamra tal-Kumitat u ngħata l-ġurament.

Is-Sur Fenech qal li kemm GEM Holdings Limited, kif ukoll ElectroGas Malta kienu lesti jikkoperaw mal-Kumitat u jipprovdu d-dokumentazzjoni mitluba, però f’dawn l-istess dokumenti jista’ jkun li kien hemm xi informazzjoni kunfidenzjali li ma setgħetx toħroġ fil-pubbliku u li allura ma setgħetx tiġi pprovduta lill-Kumitat.

Kien hemm qbil li kemm GEM Holdings Ltd kif ukoll ElectroGas Malta Ltd jaraw x’jidhrilhom li huma d-dokumenti rilevanti u jissottomettuhom lill-Kumitat fi żmien raġonevoli, filwaqt li jagħtu r-raġunijiet għalfejn ma jkunux issottomettew xi dokumenti li jista’ jkun hemm nieqsa.  

Fl-4:15 p.m. iċ-Chairman aġġorna l-Kumitat għal data li kellha tiġi kkomunikata aktar ‘il quddiem.

